Бөйөк Еңеүҙең 65 йыллығына ҡарата төҙөлгән сценарий

Еңеүгә юл. Хәтер дауам итә.
Ваҡиға беҙҙең көндәрҙә бара.
 (Пәрҙә ябыҡ, егет менән ҡыҙ алда һөйләшә.)

Ҡыҙ: Тыңла, Винил, ишетәһеңме, моңло бер йыр. 
Егет: Ишетәм, Әлмира, оло өләсәйемдең тауышы ул.
Ҡыҙ: Эйе, үткәндәр беҙгә моң булып ҡайталар. Ә һин беләһеңме? 

Егет: Беләм, минең өләсәй йәшләй тол ҡалған да, ҡабат иргә бер ҙә сыҡмаған.
Ҡыҙ: Мин дә беләм,

          Яу ҡырынан ул ҡайтыр,- тип көткән

          Ләкин ире уның ҡайтмаған.

 Егет: Өләсәйемдең был һүҙҙәре таныш…
 Ҡыҙ: Туҡта, әйҙә бергә, был үлемһеҙ моңға эйәреп,
           Илен һаҡлап яуға киткәндәрҙең,
           Ғүмер буйы өҙөлөп көткәндәрҙең йәшлегенә, 40-сы  йылдарға юл алабыҙ. 

 Егет: Ҡуй, үткәндәр алыҫ бит.

 Ҡыҙ: Юҡ. Ул яҡында ғына, яҡында,
          Хәтер тиҙәр уның хаҡында.

 Егет: Киттек. (пәрҙәне икеһе ике яҡҡа тарталар)

1-се күренеш
(1941 йыл, 22 июнь, болон, төшкө аш ваҡыты. Колхозсыларҙың төйөнсөктәре, усаҡ, ҡаҙан асылған)

  Мәрйәм аш  өлгөртә, үҙ  алдына һөйләнә, бала тирбәтеп ҡуя.
Мәрйәм: Эх, көнө матур. Йөрәгем шатлана. Ҡасан һуң кис етә? Осрашыр инек.  Апайҙар! Ағайҙар! Аш өлгөрҙө! Килегеҙ!

Әбей (керә): Мәрйәм балам! Күңелем тыныс түгел. Әллә ашты боҙҙоңмо? Белмәйем ни булды (йөрәген  тота).
Мәрйәм: Аш тәмле, инәй, маҡтап ашарҙар әле. Өлгөрөгөҙ! 
(көлөшә- көлөшә керәләр, егеттәр йүгереп, тиҙерәк аш һалдыра, барыһы ла түңәрәкләнеп ултыра)

1-се ир: Оҙаҡламай бесәнгә лә төшөрбөҙ.

2-се ир: Ашлыҡ та матур булырга оҡшаған.

Бабай: Йәгеҙ, балалар, өлгөрөгөҙ. Эш көтә, һүҙ ҡуйыртмағыҙ.
 (ашты маҡтап ашайҙар) 
 Ат сабып килгән тауыш. Барыһы ла ултырған ерҙәренән шул яҡҡа борола.

 Мөслимә: Кем икән?

 Почтальонка: Ҡая ашыға һуң?

 Әбей: Хәйерлегә булһын!
 Бабай : Силсәүит сиклатары бит был, ҡая ашыға икән 

Тауыш: Тррр! Малҡай.

  (Ашығып силсәүит секретаре керә, ҡулында ҡағыҙ.)
Секретарь: Ауылдаштар! Тыңлағыҙ мине, илгә ҡайғы килде. Герман һуғыш башлаған. Райондан хәбәр килде, барлыҡ ир-аттарға ла һуғышҡа  китергә әҙерләнергә. I отправкала Суфиянов Сабир, Такиуллин Фатҡулла, Хәйҙаршин Фәйзелғаян, Камалиев Лоҡман оҙатыла. Ашығығыҙ, иптәштәр.  
  (Илаш, шау- шыу, йыйыныу башлана. Ут һүнә) «Иҙел бит ул»  көйө ағыла.
2-се күренеш

(Һалдат тоҡсайы асҡан ирҙәр, оҙатыусылар йырлап керә.)

  Һауаларҙа осҡан ҡоштар кеүек

  Ярһый- ярһый ҡанат ҡағынып,
  Туган илем, һиңә мин ҡайтырмын,
  Күҙ нурҙарым, һеҙҙе һагынып.

  Бер һуғышҡа китеүсе: Беҙ оҙаҡ тормабыҙ, ҡайтып етербеҙ, бик илашмағыҙ ҙа, туғандар.

  Алғы планда.

Улы: Әсәй, илама! Мин тиҙ әйләнеп ҡайтырмын. 

  Әҙиә: Балаҡайым, күрешербеҙ микән? 
  Улы: Дөмөктөрөрбөҙ дошманды, еңеп ҡайтырбыҙ, көлсәләр бешереп көт, әсәкәйем! 
     (артҡы планға күсәләр)

  Алғы планда. 
 (Ҡыҙ бала йүгереп керә, ҡулында һауыт менән еләк; атаһы, әсәһе ҡаршы бара.)
  Ҡыҙ: Атай, ҡабырғала еләк бешкән, һиңә йыйҙым. 

  Атай: Ҡыҙым!  Ярай өлгөрҙөң. 
 Ҡыҙ: Ҡайҙа китеп бараһығыҙ? Әйҙә, ҡайтабыҙ.(атаһына еләк бирә, бер- ике бөртөк  атаһы ҡаба, ҡалғанын кире бирә).
  Атай: Мәнзүмә балам, мин һуғышҡа китәм, илде һаҡларға, һине һаҡларға.

  Ҡыҙ һауытты төшөрөп ебәрә, еләк һибелә. Бала атаһына ташлана. Илашалар. 

   Китеүселәр ҡалыусылар менән һаубуллашалар, йырлап сығып китәләр. 
  Алып барыусы. 

 Оҙата барҙылар,

 Ҡул болғап ҡалдылар.
 Барыһы бергә: Онотма, иҫән йөрө, еңеп ҡайт! 

  Йырлап сығып китәләр.

 Бабай: Эй, балалар. Беләм мин ул һуғышты, ҡайһыныһы ғына иҫән ҡайтыр икән. Дошман тигән хәшәрәтте еңеүҙәре бик ауыр ул.
 Әбей (илап): Хәйерлегә юрайык. Еңеү менән иҫән- һау әйләнеп ҡайтырға яҙһын барыһына ла.  Ут һүнә.

3-сө күренеш

(Көҙ. Баҫыу, көлтә бәйләү)
  Ҡатын- ҡыҙҙар әкрен генә «Аҡҡоштар» йырын йырлап, көлтә бәйләйҙәр.

1 ҡатын: Иремдән бер ген хәбәр ҙә юҡ шул.

2 ҡатын: Ғата  абзый госпиталгә эләккән, аяғын киҫәләр имеш, ти.

 Барыһы ла: Әй, Хоҙайым, түҙемлек бир!
3 ҡатын: Минеке хат яҙырға ла белмәй.
 Әбей: Хоҙайҙан сабырлыҡ һорайыҡ, балалар. Ил менән күрәбеҙ, ил менән.

 Тауыш: Апайҙар! Еңгәйҙәр! Һеҙ ҡайҙа? Хат-хәбәр килтерәм. (йүгереп керә). (Сумкаһынан хаттар алып тарата). Ҡатын – ҡыҙҙар ҡыуана: Рәхмәт! Һөйөнсөгә 1 бәрәңге. Бейетеп тә торманың. 

 Почтальонка:  Бөгөн бейетеп тормайым берегеҙҙе лә. (Ҡыйынһынып ҡына) Ни, Әҙиә түтәй. Һиңә хәбәр бар, (һуҙып ҡына) военкомат ебәргән.

 Әҙиә: Уҡы, туғаным, нимә яҙғандар.

 Почтальонка: Ни, ҡара мисәтле ҡағыҙ.  По-хо-рон-ка!
 Әҙиә: Уф, һуҙма, тиҙ әйт. Улымдан хатмы? Иҫән- һаумы?

 Почтальонка:  Әлтәф ағай, батырҙарса һәләк булғ5ан. 

  Әҙиә: «Аһ! Улым!  Берҙән - берем!» тип ауа.  
 (Барыһы да илаша)
 Артта тауыш: Ир- аттар ҡайҙа күренә? Улар кәрәк. Дошман ҡоторона бара. (Сельсовет секретары инә)  Икенсе отправкаға Шәмсевәли, Ғайнан, Мусаларға әҙерләнергә! Көр аттарҙы ла һуғышҡа алалар.
Ҡатын-ҡыҙҙар барыһы ла аһ итә.

 1 ҡатын: улар әнә тегендә, урман киҫәләр. 

 Шул яҡҡа китә секретарь ҡысҡырып.

 Йәмилә: Шәмсевәли тиме?

 Дөмөккрө дошман! Ләғнәт һиңә! Балаларым! Атайығыҙ ҙа китә.

 (Керәләр ир- аттар, ҡулдарында балта)

  Шәмсевәли  (алға килеп) : Миңнеғәле энем! Гөлсөм менән Гәүһәрҙе һиңә ышанып ҡалдырам. Балаларым астан үлмәһен ине. Йәмилә еңгәңә ярҙам итергә тырыш (ҡулбашына ҡулын һала ).
 Миңнеғәле: Балаларҙы үлтермәбеҙ. Үзеңә иҫән ҡайтырға булһын.
Ҡыҙ йүгереп керә.

Ҡыҙ: Әсәй, аттар ҙа һуғыша мени? Ниңә атайымдың атын алып китәләр? Үҙе ҡайтҡас ни әйтер? (илай)
Әсә: Ҡыҙым, атайыңдарға ярҙам кәрәк. Аттарһыҙ ҙа булмайҙыр. (ауыр көрһөнөп) Йә Хоҙай, малҡайҙарға ла етте сират. Ауылыбыҙҙың һабан аттары – һуғыш аттары. Ә беҙгә улар урынына егеләһе.
Илашыу.
(Секретарь ашыҡтыра, барыһы ла сығыуға йүнәлә, Әҙиәне ике ҡатын етәкләгән.)
4 -се күренеш

(Ҡыш. Буран олой. 3  ҡатын ,  1  бала сана һөйрәп  керәләр)

1 -се ҡатын: Тырыш инде, балам. Буран юлды күмгәнсе ҡайтып етергә кәрәк. 

Бала: (сана эткәндә йығыла). Әсәй, туңдым, атлап булмай  (илап ебәрә)

2 -се ҡатын: Түҙ, һеңлем, ауылға йыраҡ ҡалманы. Минең дә 3 балам өйҙә көтә бит. Илайҙарҙыр.

3 –сө ҡатын: (Туҡтап  калып) Әхирәттәр. Саҡ ҡына тын алайыҡ. Әҙиә түтәйгә әҙерәк сыбыҡ- сабыҡ бирербеҙ әле, йәме. Мейесен яғыр. Бигерәк бетеренде меҫкен, малайының үле хәбәренән һуң.
1 -се ҡатын: Ҡуҙғалайыҡ, бирешмәйек буранға, пуля түгел әле, әнә фронтта бының ише генә мени.

2 -се ҡатын: Әй, был тормош.
 (Буран олой, сығып китәләр)

5 -се күренеш

Яҙ. Йылға буйы.
 Йыр ишетелә («Ауылым ҡырҙарына»)
  Бабай (сыға):  Иртәнән бирле көтәм, һаман күренмәйҙәр, симәнәгә Үҙбайҡыға киткәндәрҙе әйтәм. Һыу ҙа таша башланы. Иҫән генә ҡайтһындар инде. Ир- аттың булмауы бына ни эшләтә (кереп китә)
 Йыр көсәйә бара, кәмә һөйрәгән ҡатындар күренә, һыуланып, өшөгәндәр.
1 -се ҡатын: Беҙгә күп ҡалманы ҡайтып етергә. Ә бына күршеләрҙе әйтәм, ағымға ҡаршы 5 центнерлы кәмә һөйрәп нисек ҡайтып етерҙәр инде.
2 -се ҡатын: Ярай ярҙамсылары бар.
3 –сө ҡатын: Әйҙәгеҙ, ҡапҡылап алабыҙ. Минең кеҫә төбөндә 5 бөртөк бойҙайым бар.
1 -се ҡатын: Миндә 3 борсаҡ.
2 -се ҡатын: Миндә ярты бәрәңге. Ризыҡҡа байбыҙ (көлә), симәнә лә етерлек булды.
 (Кәмә бауын ташҡа бәйләп, ултырып, ҡапкылап алалар)
1 -се ҡатын: Ҡуҙғалайыҡ, арттағылар ҙа әнә етеп килә.

 (Көй көсәйә, кереп китәләр)
 ( Ут һүнә)
6- сы күренеш

(Яҙ. Сәсеү.) 

  Бабай ( керә): Йәгеҙ, балалар, барығыҙ ҙа йыйылдығыҙмы, сәсә башларға кәрәк. Шуныһы шатлыҡ, симәнә етә. Ер кипкәнсе  эште башларға кәрәк (ҡатын- ҡыҙ, бала-саға сәсеүгә әҙерләнеп керәләр) 
Миңнеғәле: Йәмилә еңгәй, һин башла, ҡул артың еңел булһын! 

Йәмилә: Ашлыҡ уңырға булһын!

2 -се ҡатын: Дошман тонорға булһын!

3 -се ҡатын: Ирҙәр ҡайтырға булһын!

4 -се ҡатын: Бәхет артырга булһын!
(Бабай өйрәтеп, тикшереп, көйләп йөрөй.)

Бабай:  Тигеҙ сәсегеҙ, ҡулығыҙҙы бергә һелтәгеҙ, буш урын ҡалмаһын.

Секретарь тауышы: Ауылдаштар, хәбәр килде (ашығып килеп керә). Һуғыш бөткән! Илебеҙ еңгән! Еңеү килде, байрам бөгөн!
 (Илаш, көлөү, шатланыу). 

Йыр-бейеү:
Имеш Гитлер сабатаһын
Ҡалай менән ямаған
Ул да үҙенеке түгел
Төрлө илдән талаған.

    Ҡушымта: Талы- талы, 
                       Талы бөгөлөп тора

                       Тағы бер күрәһе килеп 

                       Үҙәк өҙөлөп тора.
 Аҡлы яулыҡ-матур яулыҡ
 Яратҡан яулыҡҡайым

 Еңеүҙәр ҙә килде инде
 Ҡайтырһың, йәнекәйем.

( йыр- бейеү дауам итә, пәрҙәне егет һәм ҡыҙ яба)
                       Беҙҙең көндәргә ҡайтып

Егет һәм ҡыҙ.(талғын ғына «Рамай» йыры ишетелә)
 Ҡыҙ: Беҙ бөгөнгә ҡайттыҡ, ә күңелдә күргәндәрҙән һагыныу – һагыштар ҡалды.
 Егет: Эйе, күргәндәрҙе онотоу мөмкин түгел.
 Икеһе бергә: Киләсәк  менән бергә үрелеп хәтер дауам итә.

